
Europako toki- eta eskualde-erakundeok erabat babesten ditugu Ukrainako toki- eta eskualde-erakundeak!

Guk, Europako toki- eta eskualde-botereen kontseiluak, Ukrainaren integritatearen eta subiranotasunaren aurkako eraso eta urraketa guztiak gaitzesten ditugu. Gure babes eta solidaritate osoa adierazi nahi dizkiegu ukrainarrei eta bertako toki- eta eskualde-erakundeei. Ez dugu onartuko Errusiako Federazioak berriro ere Europaren balioak eta integritatea erasotzea, 2008an Georgiarekin egin zuen bezalaxe. Europako estatu aske eta demokratiko bat zatitzearen guztiz aurka gaude.

Ukrainako hiri eta lurraldeetan indarkeria, bonbardaketak eta erasoak areagotu dira eta benetako mehatxua dira Europan zehar bakea eta demokrazia mantentzeko.

Erasoa bertan behera uzteko, Ukrainako lurralde nazionaletik ateratzeko, nazioarteko tratatu guztiak eta nazioarteko zuzenbidearen oinarrizko printzipio guztiak errespetatzeko eta Ukrainak bere lurralde guztiekiko duen subiranotasun osoa (Donbas eta Krimea barne hartuta) aitortzeko eskatzen diogu Errusiako Federazioari.

Erabat sinesten dugu tokiko demokrazian eta hirien diplomazian, Europako toki-botereak 1951. urteaz geroztik batzen dituzten eta bakea ardatz duten balioak aintzat hartuta. Hala, gure babesa adierazi nahi diegu Ukrainako toki-botere, hiri, hromada, barruti eta raion guztiei, baita horiek ordezkatzen dituzten elkarte guztiei ere. Lehen lerroan daude horiek, biztanleria babesteko eta oinarrizko zerbitzuak eskaintzeko, bizi-baldintza onak izan ditzaten eta biziraun dezaten. Gerra-egileek azpiegiturak suntsitu izanak arriskuan jarri du Ukrainako toki-eta eskualde-erakundeek herritarrei eskainitako oinarrizko zerbitzu publikoak modu eraginkor eta seguruan eskaintzen jarraitzeko aukera.

Europako toki- eta eskualde-botereok 60 elkarte nazional ordezkatzen ditugu 40 herrialde europarretan, Ukrainan barne, eta haien lana babesten jarraituko dugu. Ukrainako toki- eta eskualde-botereekin datozen egun eta asteetarako beharko duten materiala eta ezagutza partekatzeaz gain, tragedia honek Europarentzat izango dituen giza-ondorioei aurre egin beharko diegu laster. Izan ere, errefuxiatu-bolada izango dugu. Maila desberdinetako gobernuen arteko koordinazioa funtsezkoa izango da.


UCLGren Europako Arlotik, hirien arteko diplomaziak berriro ere batuko gaituela espero dugu!.

